
				ఈ పుట అచ్చుదిద్దబడ్డది
128 హంసవింశతి




భామిని ధైర్యము వదలక

తా మగనికి ననియె వేడ్క దళుకొత్తంగన్. 44


ఉ. “అయ్యలు సందేవేళఁ జని యాడఁగ, నింటికి రాక తక్కితే

నియ్యెడ నీదు వెంటఁ జరియించుచు వచ్చెనొ యంచు భీతిచే

నుయ్యెల లూఁగు ప్రాణముల నోర్వక చీరెద వీటఁ జూచితే

నెయ్యెడ లేఁడు చెల్లనిఁక నేమి యొనర్తు మనోహరాధిపా!" 45


క. అని వాపోవుచు సతి ప

ల్కిన విని యా చిత్రఘనుఁడు కినుకెడలి దిగుల్

గొని మనసు వకావకలై

చనఁ, "జెడితి నెటేఁగె?" నంచు సతితో ననుచున్. 46


తే. నగరమున కేఁగి యిద్దఱు నాల్గు వీథు

లరయుచుండంగ వాచాలి యంతలోన

భవనమున కేఁగి చనుదెంచి భర్తతోడ

వేడ్క లిగురొత్తఁ జెప్పెను వింతగాఁగ. 47


క. "నేనింటి కేఁగి చూడఁగఁ

దా నిద్రాసక్తిఁ బూని తనయుం డున్నా

డో నవమదనా! ర”మ్మని

మానిని తోడ్తెచ్చె మగని మందిరమునకున్. 48


తే. అట్లు తోడ్తెచ్చి నిద్రించు ననుఁగు సుతుని

లేపి ముద్దాడుకొనుచుఁ దొల్లింటి యట్ల

చిత్రఘనుఁడును వాచాలి చిత్త మలర

నిండుమోదంబున సుఖాన నుండి రపుడు. 49

